Nafarroako Parlamentuko Mahaiak, 2013ko maiatzaren 27an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerra parlamentu-taldeak aurkezturiko mozioa, zeinaren bidez Espainiako Gobernua premiatzen baita behin betiko itxi dezan Garoñako zentral nuklearra.

2. Nafarroako Parlamentuko Aldizkari Ofizialean argitara dadin agintzea.

3. Mozioa Landa Garapeneko, Ingurumeneko eta Toki Administrazioko Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko maiatzaren 27an

Lehendakaria: Alberto Catalán Higueras

MOZIOAREN TESTUA

Izquierda-Ezkerra parlamentu-taldeak, Legebiltzarreko Erregelamenduan ezarritakoaren babesean, honako mozioa aurkeztu du, Landa Garapeneko, Ingurumeneko eta Toki Administrazioko Batzordean eztabaidatu eta bozka dadin.

Garoñako zentral nuklearrak itxita egon behar zuen duela hamar urte, lehen belaunaldiko zentral zahar bat baita, egiazko arriskuak eragiten dituena inguruan eta ingurumenean. Estatuko zentral nuklearrik zaharrena da, eta Fukushimako lehenbiziko erreaktorearen berdin-berdina da.

Zentral nuklear horrek egitura- eta korrosio-arazo larriak izan ditu erreaktorean, azken urteotan zortzi istripu baino gehiago eragin dituztenak, eta Segurtasun Nuklearraren Kontseiluak berak aitortu du larriki hondaturiko hainbat elementu daudela. Era berean, zentralaren funtzionamenduak kutsadura termikoko arazo larriak eragiten jarraitzen du Ebro ibaian.

Agerikoak dira energia nuklearrak, orokorrean, eta Garoñako zentralak, bereziki, herritarrentzat dakartzaten arrisku larriak.

Bestalde, Endesak eta Iberdrolak zentral horren jarduerarekin jarraitzeko interesik ez badute ere eta zentralaren itxiera jada erabakita bazegoen ere, Garoñako zentralak berak eskatu dio Gobernuari lantegia ustiatzeko baimena “urtebeterako” berritu diezaion. Horretarako, 2009ko uztailaren 3ko Ministerio Aginduaren baliogabetze partziala eskatu du, halako moduz non data berri bat ezarriko zaion, ustiapen-baimena berritu ahal izateko.

Segurtasun Nuklearraren Kontseiluak laster emanen du bere iritzia aurreikusitako itxiera data atzeratzeko Nuclenorrek eginiko eskariari buruz.

Erabaki proposamena:

Nafarroako Parlamentuak Espainiako Gobernua premiatzen du 2013ko uztailaren 6an behin betiko itxi dezan Garoñako zentral nuklearra.

